Шушы яктан, шушы туфрактан ул
[image: C:\Users\UseR7\Desktop\ФОТОГРАФИИ\Клара Булатова\DSC07360.JPG]2015 нче елның Әдәбият елы дип игълан ителүе Мәдәният елында алган дәртне тагын да үстереп җибәрде. Бу – яңа очрашулар, әдәби кичәләр, бәйгеләр, яңалыклар, үсешләр дигән сүз! Шул уңайдан, Мәмәт мәктәбендә бу елны ачу тантанасына без зур кунак итеп Клара апа Булатованы һәм аның иҗатташ дусларын чакырдык.
“Шагыйрь булсаң, дөнья өчен давың, януың кирәк; 
Януыңны халыкларның күмәк тануы кирәк” – дип яза Р. Фәйзуллин. 
[image: C:\Users\UseR7\Desktop\ФОТОГРАФИИ\Клара Булатова\DSC07316.JPG]Әлеге сүзләр нәкъ менә безнең танылган шагыйрәбез, Татарстанның атказанган мәдәният хезмәткәре, Рафаэль Төхфәтуллин исемендәге премия лауреаты, Әлмәт муниципаль районы һәм шәһәренең почетлы гражданины Клара Гариф кызы Булатовага туры килә. Әйе, аны халык таный, ярата, иҗаты белән кызыксына, укый, исемен телдән төшерми. Шагыйрә үзе җырларга кергән Сарман якларында туып үссә дә, иҗаты Әлмәтнең уңдырышлы туфрагында чәчәк аткан. Биредә аның тынгысыз, якты хыялларга бай яшьлеге, иң җегәрле, көч-куәт ташып торган еллары узган. Әлмәт шагыйрәне рухи яктан үстергән. Бүгенге көндә дә ул иҗат дәртен сүндермичә, тулы тормыш белән яшәвен дәвам итә. 
“Шигырь уты яна йөрәкләрдә” дигән очрашу кичәсен укучылар бик көтеп алдылар. Түгәрәк өстәл янында барган җылы, җанлы әңгәмә барышында  укучылар Клара Булатованың тормыш юлы, иҗатына багышланган презентация карадылар, яңа чыккан китаплары белән таныштылар. Мәктәпнең нәфис сүз осталары тарафыннан әзерләнгән  “Татарстан – туган җирем син”, “Укытучы бәхете”, “Әни – егет” һәм башка шигырьләре кунагыбызга аеруча ошады. Шагыйрәбез дә үз тормышыннан кызыклы вакыйгалар турында сөйләде, балачагының авыр хатирәләре белән дә уртаклашты, укучыларның күп санлы сорауларына җавап бирде. Сорауларның эчтәлегеннән, укучыларның шагыйрә белән чынлап кызыксынулары, аның иҗатына битараф булмаулары бик ачык күренде. Аеруча кызыклы сораулар биргән 6 сыйныф укучысы Рафиков Данилга Клара апа шул арада шигырь чыгарып, бүләк итәргә дә өлерде. 
Очрашуда Бөек Җиңүнең 70 еллыгына да искә алынды. Шул уңайдан Клара Булатованың “Казан утлары” журналында (№10, 2014) басылып чыккан “Яшел яфрак – яшәү төсе” исемле бәяны белән дә танышу булды. Аның турында кунагыбызның якын дусты, авылыбызның ветераннар советы җитәкчесе Галиева Гөлнәзирә Габдулла кызы сөйләде. Ул үзенең чыгышында шагыйрәнең шул темага язылган тагын берничә шигырен укып үтте һәм сугыш афәтләренең ачысы турында укучыларга җиткерде һәм аларга бәхетле балачак теләде. 
Кичәнең музыкаль өлешендә Клара апаның якын иҗатташ дусты, безнең кунагыбыз Ахметова Рәзинә апа аның шигырьләренә язылган җырлар башкарып, күңелләрне күтәрде. Укучылар да аңа җавапсыз калмады. Әле яңа гына өйрәнгән “Шушы яктан, шушы туфрактан без” (Рәис Нәгыймов көе) җырын җырлап, бөтен тамашачыларны моң дөньясына алып кереп киттеләр. Кичәдән укучылар да, барлык кунаклар да авторның үз кулы белән куелган афтографлы китаплар алып, рухи яктан баеп, илһам алып таралыштылар. 
[image: C:\Users\UseR7\Desktop\ФОТОГРАФИИ\Клара Булатова\DSC07377.JPG]Кичәне оештыруда матди һәм рухи яктан ярдәм күрсәткән, актив катнашучы булган Мәмәт авыл җирлеге рәисе К.Җ. Гиниятуллинга, мәктәп директоры М.Ә. Гилязовага, укытучылар коллективына, мәдәният йорты директоры Х.М. Бадгутдиновага, китапханәче Т. Нуретдиноваларга зур рәхмәтебезне җиткерәбез һәм алга таба да бергә-бергә авылның мәдәниятен күтәреп, халыкны рухи яктан баетып яшәүләрен теләп калабыз.   

Мәмәт мәктәбенең татар теле һәм 
әдәбияты укытучысы Л.Н. Ситдыйкова

